
Shri Gaurishastutih

ಶ್ರೀಗೌರೀಶಸ್ತುತಿಃ

(ಶಿಷ್ಯಾಶೀರ್ವಚನಾತ್ಮಕಸ್ತವಾಃ)
ಬಾಲಂ ಚಾಮಮಹೀಮಹೇಂದ್ರಸುಕೃತಕ್ಷೀರಾಬ್ಧಿಮಧ್ಯೋದ್ಭವಂ
ಸೋಮಂ ಸೋಮಶಿಶೂತ್ತಮಾಂಗ ಸತತಂ ಮೌಲೌ ನಿಧಾಯಾದರಾತ್ .

ಶ್ರೀಮತ್ಕೃಷ್ಣಮಹೀಪಸಂಜ್ಞಮನಿಶಂ ಸಿಂಹಾಸನಾಧ್ಯಾಸಿನಂ
ವಿದ್ಯಾಽಽಯುರ್ಧನನೀತಿಭಿಃ ಪ್ರತಿಪದಂ ಗೌರೀಶ ಸಂವರ್ಧಯ .. 1..

ಜಿತ್ವಾ ಮೃತ್ಯುಮಥಾಪಮೃತ್ಯುಮಖಿಲಾನ್ ರೋಗಾಂಶ್ಚ ಹೃತ್ವಾನಿಶಂ
ಪ್ರಾಣಮ್ರಾಖಿಲಲೋಕರಕ್ಷಣವಿಧಾವಾಬದ್ಧದೀಕ್ಷ ಪ್ರಭೋ .

ಶ್ರೀಮತ್ಕೃಷ್ಣಮಹೀಪತಿಂ ಸಸಹಜಂ ಸಿಂಹಾಸನಾಧ್ಯಾಸಿನಂ
ಮಾರ್ಕಂಡೇಯಮಿವಾದರೇಣ ಸತತಂ ಗೌರೀಶ ಸಂವರ್ಧಯ .. 2..

ಶೌರ್ಯೌದಾರ್ಯಮುಖಾನ್ಗುಣಾನನಿತರಪ್ರಾಪ್ಯಾಂದದತ್ಸರ್ವದಾ
ಪ್ರಾಲೇಯಾಚಲಸೇತುಮಧ್ಯವಿಲಸದ್ಭೂಪಾಲವರ್ಯೇಡ್ಯತಾಂ .

ದೀರ್ಘಾಯುಷ್ಯಮರೋಗತಾಮಪಿ ದದಚ್ಛ್ರೀಕೃಷ್ಣಭೂಪೋತ್ತಮಂ
ಮಾತ್ರಾದ್ಯೈಃ ಸತತಂ ಕೃಪಾಜಲನಿಧೇ ಗೌರೀಶ ಸಂವರ್ಧಯ .. 3..

ಸೇನಾಧೀಶಸುಮಂತ್ರಿಭೃತ್ಯಸಹಿತಂ ನವ್ಯೋಪಮನ್ಯುಂ ಪ್ರಭೋ
ಕೃತ್ವಾ ದೀನಜನಾವನೈಕನಿಪುಣಂ ಕಾರುಣ್ಯವಾರಾನ್ನಿಧೇ .

ಬಾಲಂ ಕೃಷ್ಣಮಹೀಪಸಂಜ್ಞಮನಿಶಂ ದತ್ತ್ವಾ ಚ ಭಕ್ತಿಂ ಸ್ಥಿರಾಂ
ಹರ್ಯಕ್ಷಾಸನಸಂಸ್ಥಿತಂ ಸಸಹಜಂ ಗೌರೀಶ ಸಂವರ್ಧಯ .. 4..

ಇತಿ ಶೃಂಗೇರಿ ಶ್ರೀಜಗದ್ಗುರು ಶ್ರೀಸಚ್ಚಿದಾನಂದಶಿವಾಭಿನವನೃಸಿಂಹ-

ಭಾರತೀಸ್ವಾಮಿಭಿಃ ವಿರಚಿತಾ ಶ್ರೀಗೌರೀಶಸ್ತುತಿಃ ಸಮಾಪ್ತಾ .

